
























































































































































































































































O B R A Z L O Ž E NJ E 

Prijedloga Zakona o proglašenju Zaštićenog područja planine Zvijezda  

 

 

I – PRAVNI OSNOV 

 

Pravni osnov za donošenje Zakona o proglašenju Zaštićenog područja planine Zvijezda 

sadržan je u odredbama člana 37. stav (1) tačka f) Ustava Zeničko–dobojskog kantona, člana 

50. Poslovnika o radu Vlade Zeničko–dobojskog kantona („Službene novine Zeničko–

dobojskog kantona” broj: 10/21) i člana 144. stav (2) Zakona o zaštiti prirode Federacije 

Bosne i Hercegovine („Službene novine Federacije BiH”, broj: 66/13).  

 

II – RAZLOZI ZA DONOŠENJE ZAKONA 

 

Stavljanje određenog lokaliteta pod zaštitu predstavlja najsigurniji alat u konzervaciji njegove 

vrijednosti. Planina Zvijezda obiluje lokalitetima koji su još u Socijalističkoj Republici Bosni 

i Hercegovini (SR BiH) bili prepoznati kao važni za očuvanje, te su u skladu sa tadašnjim 

Zakonom o prirodnom, kulturnom i historijskom naslijeđu SR BiH („Službeni list SR BiH”, 

broj: 4/65) bili stavljeni pod određeni stepen zaštite. Na području planine Zvijezda nalazi se 

nekoliko spomenika prirode prema staroj kategorizaciji zaštićenih područja, kako slijedi: 

− Tresetno područje na planini Zvijezda, u državnom vlasništvu (Rješenje Zavoda za 

zaštitu kulturnih i prirodnih znamenitosti SR BiH, broj: 08-429/1-59). Veličina 

tresetišta je 10 ha, 

− Pećina Ponikva, u državnom vlasništvu (Rješenje Zavoda za zaštitu kulturnih i 

prirodnih znamenitosti SR BiH, broj: 08-276/1-58). Geomorfološki, hidrološki, 

arheološki i speleološki vrijedan lokalitet, 

− Vodopad u Oćeviji (Rješenje Zavoda za zaštitu kulturnih i prirodnih znamenitosti 

SR BiH, broj: VR-08-279/1-60). Geomorfološki i hidrološki vrijedan lokalitet, 

− Stara lipa – Tilia grandifolia L. u groblju u Očevlju (Rješenje Zavoda za zaštitu 

kulturnih i prirodnih znamenitosti SR BiH, broj: 08-432/1-59). Starost se 

procjenjuje na 300 godina, 

− Izvor rijeke Stavnje (Rješenje Zavoda za zaštitu kulturnih i prirodnih znamenitosti 

SR BiH, broj: 08-275/1-58). Geomorfološki i hidrološki vrijedan lokalitet. 

 

Od navedenih spomenika prirode iz doba Jugoslavije, posljednja dva spomenuta lokaliteta ne 

nalaze se u predloženom obuhvatu koji se predlaže Zakonom o proglašenju Zaštićenog 

područja planine Zvijezda sa održivim korištenjem prirodnih resursa. Nekadašnji spomenik 

prirode Izvor rijeke Stavnje nalazi se 300 m južno od lokaliteta Pećina Ponikva koja je 

sastavni dio obuhvata budućeg zaštićenog područja, dok je lokalitet Stara lipa – Tilia 

grandifolia L. u groblju u Očevlju egzistirao u okviru seoskog groblja, ali je porušen. U 

obuhvatu, dakle, pronalazimo sljedeća tri spomenika: 

− Tresetno područje na planini Zvijezda, u državnom vlasništvu (Rješenje Zavoda za 

zaštitu kulturnih i prirodnih znamenitosti SR BiH, broj: 08-429/1-59). Veličina 

tresetišta je 10 ha, 

− Pećina Ponikva, u državnom vlasništvu (Rješenje Zavoda za zaštitu kulturnih i 

prirodnih znamenitosti SR BiH, broj: 08-276/1-58). Geomorfološki, hidrološki, 

arheološki i speleološki vrijedan lokalitet, 

− Vodopad u Oćeviji (Rješenje Zavoda za zaštitu kulturnih i prirodnih znamenitosti 

SR BiH, broj: VR-08-279/1-60). Geomorfološki i hidrološki vrijedan lokalitet. 



Pored bogatog prirodnog nasljeđa, planina Zvijezda obiluje značajnim vodnim resursima, 

šumskim resursima te neprocjenjivim kulturno-historijskim nasljeđem koje je nastajalo 

stotinama godina na ovom prostoru, a čine ga brojna autohtona sela, majdani, stećci, sakralni 

objekti itd. 

 

Nakon donošenja Zakona o zaštiti prirode („Službene novine Federacije BiH”, broj: 66/13) 

predviđena je revizija zaštićenih područja koja su proglašena do 2003. godine. Budući da je 

Zakon o zaštiti prirode stupio na snagu 28.08.2013. godine, nalaže se revizija predhodno 

zaštićenih područja sa područja planine Zvijezda te ponovno predlaganje prirodnih vrijednosti 

za neku od razina zaštite prema kategorizaciji zaštićenih područja od strane Međunarodne 

unije za očuvanje prirode (IUCN). 

 

Kako bi se zaštitila pejzažna i biološka raznolikost planine Zvijezda, sa posebnim akcentom 

na zaštiti biljnih i životinjskih vrsta kojima prijeti istrebljenje, te kako bi se ponovno zaštitili 

prirodni i kulturno-historijski lokaliteti koji su u prijeratnom periodu uživali određeni stepen 

zaštite, Općina Vareš je 2014. godine  pokrenula inicijativu izrade Studije izvodljivosti za 

zaštitu područja planine Zvijezda. Zadatak Studije bio je da sumira prirodne i kulturno-

historijske vrijednosti, procijeni stanje prostora te u skladu sa pritiscima i stepenom 

izmijenjenosti područja odredi granice budućeg zaštićenog područja Zvijezda, kategoriju 

zaštite i zoniranje područja, predloži model upravljanja i da procjenu finansijskih troškova i 

dobiti koje se ostvaruju uslijed očuvanja ekosistemskih usluga. 

 

Studija izvodljivosti je prihvaćena od strane Općinskog vijeća Vareš na 12. sjednici održanoj 

30.11.2017. godine, te zatim upućena na dalje postupanje u vezi s uspostavom formalno-

pravne zaštite prema Ministarstvu za prostorno uređenje, promet i komunikacije i zaštitu 

okoline Zeničko–dobojskog kantona. Općina Vareš je 7.12.2017. godine uputila pismo 

namjere prema Programu za okoliš Ujedinjenih naroda (UNEP), za uključenje u UNEP/GEF 

Projekt „Postizanje očuvanja biološke raznolikosti kroz uspostavljanje i efikasno upravljanje 

zaštićenim područjima i izgradnju kapaciteta za zaštitu prirode u Bosni i Hercegovini” sa 

osnovnim ciljem povećanja broja zaštićenih područja u Bosni i Hercegovini. 

 

U okviru navedenog UNEP/GEF Projekta za predmetno područje planine Zvijezda izrađeno je 

Stručno obrazloženje za proglašenje zaštićenog područja VI kategorije - Zaštićeno područje 

planine Zvijezda sa održivim korištenjem prirodnih resursa (u daljem tekstu: Stručno 

obrazloženje). Navedeno Stručno obrazloženje utvrdilo je vrijednosti područja i komponente 

prirode koja se predlaže za zaštitu na bazi prethodno izrađene Studije, način upravljanja tom 

prirodnom vrijednošću te potvrdu predlagača akta o proglašenju i osiguranim sredstvima za 

provođenje mjera zaštite. Prema Zakonu o zaštiti prirode („Službene novine Federacije BiH”, 

broj 66/13), stručno obrazloženje sadrži detaljni opis obilježja i vrijednosti koja se zaštićuje, 

ocjenu stanja prirodne vrijednosti koja se želi zaštititi, posljedice koje će donošenjem akta o 

proglašenju proisteći, odluku nadležnog organa o izdvajanju pod zaštitu te ocjenu i izvore 

potrebnih sredstava za provođenje akta o proglašenju zaštićene prirodne vrijednosti. 

 

U skladu sa Programom rada Vlade Zeničko–dobojskog kantona za 2023. godinu, 

Ministarstvo za prostorno uređenje, promet i komunikacije i zaštitu okoline je pokrenulo 

aktivnosti koje se odnose na postupak izrade Nacrta Zakona o proglašenju Zaštićenog 

područja planine Zvijezda. 

 



Nakon što je ministarstvo pripremilo Nacrt Zakona, isti je uputilo na utvrđivanje Vladi 

Zeničko–dobojskog kantona u skladu sa Poslovnikom o radu Vlade, koja je Zaključkom broj: 

02-02-11596/24 od 21.06.2024. godine utvrdila Nacrt Zakona o proglašenju zaštićenog 

područja planine Zvijezda i isti uputila u dalju skupštinsku proceduru. 

Skupština Zeničko–dobojskog kantona je na 28 sjednici održanoj dana 31.07.2024. godine 

Zaključkom broj: 01-02-13717/24 od 31.07.2024. godine prihvatila Nacrt Zakona o 

proglašenju zaštićenog područja planine Zvijezda i isti uputila u javnu raspravu u trajanju od 

45 dana.  

Nacrt Zakona i Zaključak Skupštine Kantona objavljeni su na zvaničnoj web stranici  

Zeničko–dobojskog kantona dana 01.08.2024. godine kada je i počela javna rasprava i trajala 

zaključno sa 16.09.2024. godine, do kojeg datuma je bilo potrebno dostaviti primjedbe, 

prijedloge i sugestije u pisanoj formi na način utvrđen u aktu ovog Ministarstva broj:12-02-

13717-1/24 od 02.08.2024. godine. 

Usmena javna rasprava je održana dana 05.09.2024. godine u aneksu zgrade Zeničko–

dobojskog kantona. 

 

Zaključno sa 16.09.2024. godine, blagovremeno, tj do roka utvrđenog za dostavljanje 

primjedbi, prijedloga ili sugestija, u pisanoj formi na Protokolu Zeničko–dobojskog kantona 

zaprimljeno je ukupno 3 pisana akta uvršetenih u Izvještaj o rezultatima javne rasprave na 

Nacrt Zakona, koji je sastavni dio ovog Obrazloženja. 

Primjedbe sa usmene javne rasprave koje su evidentirane i audio zapisom, a nisu dostavljene 

u pisanoj formi, iste su također sastavni dio Izvještaja. Neblagovremenih primjedbi, 

prijedloga i sugestija nije bilo. 

 

S obzirom da su se sve primjedbe uglavnom odnosile na upravljanje Zaštićenim područjem 

planine Zvijezda (član 20. i 37. Nacrta Zakona), Radna grupa za provođenje javne rasprave na 

Nacrt Zakona uputila je Zahtjev za očitovanjem u vezi upravljanja Zaštićenim područjem 

planine Zvijezda (dopis broj: 12-30-8014-9/23 od 04.10.2024.godine) Vladi i Skupštini 

Zeničko–dobojskog kantona u čijoj je nadležnosti osnivanje Upravitelja zaštićenim 

područjem. Na predmetni Zahtjev Radne grupe, kojim je traženo „opredjeljenje Skupštine i 

Vlade Zeničko–dobojskog kantona da se izjasni o eventualnoj izmjeni člana 20. Nacrta 

Zakona u smislu da se upravljanje Zaštićenim područjem može povjeriti, kako 

novoosnovanim, tako i postojećim javnim preduzećima i ustanovama”, Stručna služba 

Skupštine Zeničko–dobojskog kantona se očitovala aktom broj: 01-30-8014-10/23 od 

10.10.2024. godine, a Stručna služba Vlade Zeničko–dobojskog kantona je odgovorila aktima 

broj: 02-1-30-8014-11/23 od 14.10.2024. godine i broj: 02-1-30-8014-12/23 od 22.10.2024. 

godine. Navedenim aktima Vlada i Skupština Zeničko–dobojskog kantona su se pozvale na 

Zaključak Skupštine broj: 01-02-13717/24 od 31.07.2024. godine kojim se „prihvata Nacrt 

Zakona o proglašenju Zaštićenog područja planine Zvijezda“ i kojim je „zadužila Vladu 

Zeničko–dobojskog kantona i Ministarstvo za prostorno uređenje, promet i komunikacije i 

zaštitu okoline Zeničko–dobojskog kantona, da prilikom izrade Prijedloga Zakona o 

proglašenju Zaštićenog područja planine Zvijezda, uzmu u obzir sve primjedbe, prijedloge i 

sugestije radnih tijela, te zastupnika iznesene u raspravi na sjednici Skupštine, kao i 

podnesene od strane svih zainteresovanih subjekata i da o tome podnesu izvještaj Skupštini”. 

 

 

 



Shodno svemu naprijed navedenom i u skladu sa članom 125. Poslovnika Skupštine Zeničko–

dobojskog kantona - Četvrti prečišćeni tekst („Službene novine Zeničko–dobojskog kantona“, 

broj: 5/24), sačinjen je Izvještaj o rezultatima javne rasprave sa svim primjedbama, 

prijedlozima i mišljenjima na Nacrt Zakona i obrazloženjima razloga zbog kojih pojedine 

primjedbe, prijedlozi i mišljenja nisu uvršteni u Prijedlog Zakona o proglašenju Zaštićenog 

područja planine Zvijezda. 

 

Prilikom izrade Prijedloga Zakona, Radna grupa koju je imenovao ministar Ministarstva 

razmatrala i analizirala sve pristigle primjedbe i mišljenja na Nacrt Zakona, a potom 

predložila konačan tekst Prijedloga Zakona o proglašenju Zaštićenog područja planine 

Zvijezda. 

 

Izmjene i dopune koje su izvršene u odnosu na prihvaćeni Nacrt Zakona, odnose se na 

upravljanje Zaštićenim područjem tačnije na član 20. gdje je izmjena predložena s ciljem 

preciznijeg definisanja nadležnosti i mogućnosti upravljanja Zaštićenim područjem. U članu 

20. Nacrta Zakona, propisano je da se upravljanje Zaštićenim područjem povjerava isključivo 

Upravitelju kojeg osniva Skupština Zeničko-dobojskog kantona u roku od dvije godine od 

dana stupanja na snagu Zakona. 

U članu 20. Prijedloga Zakona u stavu (2) propisana je mogućnost da Upravitelj Zaštićenog 

područja može biti postojeće JP„Šumsko–privredno društvo Zeničko–dobojskog kantona” 

d.o.o. Zavidovići, a u stavu (3) da Skupština može formirati novu javnu ustanovu za 

upravljanje Zaštićenim područjem u roku od dvije godine od dana stupanja na snagu ovog 

Zakona. 

 

Ovim izmjenama se omogućava fleksibilnost u upravljanju Zaštićenim područjem, uzimajući u 

obzir postojeće kapacitete i potrebu za eventualnim osnivanjem nove javne ustanove. 

 

S obzirom na navedeno član 37. Nacrta Zakona je brisan s obzirom da je ova odredba 

integrisana u član 20. stav (4) i tako osiguran kontinuitet upravljanja Zaštićenim područjem u 

prijelaznom periodu. 

 

Ministarstvo za prostorno uređenje promet i komunikacije i zaštitu okoline Zeničko-

dobojskog kantona je u skladu sa članom 31. Poslovnika o radu Vlade Zeničko–dobojskog 

kantona („Službene novine Zeničko–dobojskog kantona”, broj: 10/21) pribavilo mišljenja  

Ministarstva finansija Zeničko–dobojskog kantona (broj: 07-02-5920-3/24 od 30.12.2024. 

godine), Sekretarijata za zakonodavstvo (broj: 03-02-5920-2/24 od 19.12.2024. godine) i 

Ministarstva za pravosuđe i upravu (broj: 06/02-02-5920-1/24 od 07.01.2024.godine). 

 

 

 



III – OBRAZLOŽENJE POJEDINIH PRAVNIH RJEŠENJA  

 

 

DIO PRVI – OPĆE ODREDBE 

U članu 1. predloženog Zakona područje planine Zvijezda proglašava se Zaštićenim 

područjem planine Zvijezda sa održivim korištenjem prirodnih resursa. 

U članu 2. utvrđena je kategorija Zaštićenog područja. U skladu sa odredbama Zakona o 

zaštiti prirode („Službene novine Federacije BiH”, broj: 66/13), ovo područje spada u 

kategoriju VI  – Zaštićeno područje sa održivim korištenjem prirodnih resursa.  

U članu 3. utvrđeni su ciljevi zaštite Zaštićenog područja. 

 

DIO DRUGI – GRANICE OBUHVATA 

U članu 4. dat je opis Zaštićenog područja planine Zvijezda. 

U članu 5. utvrđena je ukupna površina i granica obuhvata Zaštićenog područja (podaci 

dobiveni grafičkom obradom u geografskom informacionom sistemu (u daljem tekstu „GIS”). 

U članu 6. utvrđena su četiri osnovna tipa zaštićenih zona unutar Zaštićenog područja.  

U članovima 7., 8., 9. i 10. dat je opis granica zaštićenih zona (prva, druga, treća i četvrta 

zona), sa površinama koje iste obuhvataju (podaci dobiveni grafičkom obradom u GIS-u).  

 

DIO TREĆI – OSNOVNE VRIJEDNOSTI ZAŠTIĆENOG PODRUČJA 

U članu 11. date su osnovne vrijednosti Zaštićenog područja planine Zvijezda, prilikom čega 

su korišteni sljedeći izvori podataka: Prostorni plan Općine Vareš 2018.-2038.; Rješenje 

Zavoda za zaštitu kulturnih i prirodnih znamenitosti SRBiH broj: 08-429/1-59, IV kategorija 

zaštite; Kantonalni ekološki akcioni plan zaštite okoliša Zeničko-dobojskog kantona za period 

2017.-2025. godina; Rješenje Zavoda za zaštitu kulturnih i prirodnih znamenitosti SR BiH 

broj: VR-08-279/1-60, III kategorija zaštite; Rješenje Zavoda za zaštitu kulturnih i prirodnih 

znamenitosti SR BiH broj: 08-275/1-58, III kategorija zaštite; Rješenje Zavoda za zaštitu 

kulturnih i prirodnih znamenitosti SR BiH broj: 08-276/1-58, III kategorija zaštite; Odluka o 

proglašenju nacionalnog spomenika Bosne i Hercegovine broj: 04.1-2.3-77/11-21 od 06. 

septembra 2011. godine; Uredba Natura 2000 („Službene novine Federacije BiH”, broj: 

43/11); Elaborat za izdvajanje šuma visoke zaštitne vrijednosti na ŠGP-u „Gornjebosansko” 

od jula 2023. godine, urađen od Službe za zaštitu i certififikaciju šuma JP „ŠPD ZDK” d.o.o. 

Zavidovići; Elaborat  za izdvajanje šuma visoke zaštitne vrijednosti na ŠGP „Olovsko” od 

jula 2023. godine, urađen od Službe za zaštitu i certififikaciju šuma JP „ŠPD ZDK” d.o.o. 

Zavidovići; Elaborat za izdvajanje šuma visoke zaštitne vrijednosti na ŠGP-u 

„Gornjebosansko” od jula 2023. godine, urađen od Službe za zaštitu i certififikaciju šuma JP 

„ŠPD ZDK” d.o.o. Zavidovići; Crvena lista flore i faune Federacije Bosne i Hercegovine 

(Đug et Al., Sarajevo, 2013.).  

U članu 12. date su i ostale vrijednosti prostora unutar obuhvata Zaštićenog područja planine 

Zvijezda. 

 

DIO ČETVRTI – MJERE ZAŠTITE I UNAPRJEĐENJA 

U članovima 13., 14., 15. i 16. definirane su mjere zaštite po zonama Zaštićenog područja 

(prva, druga, treća i četvrta zona).  



U članu 17. definirane su dozvoljene aktivnosti u Zaštićenom području. 

U članu 18. propisane su konkretene mjere unaprjeđenja osnovnih vrijednosti zona 

Zaštićenog područja, odnosno prirodnog i kulturno–historijskog naslijeđa. 

U članu 19. propisano je usklađivanje šumskoprivredne osnove, lovnoprivredne osnove i 

vodoprivredne osnove sa prostornim planom posebnih obilježja i ovim Zakonom. 

 

DIO PETI – UPRAVLJANJE I KORIŠTENJE 

U članovima 20., 21., 22. i 23. definisano je upravljanje Zaštićenim područjem. 

U članu 24. definisano je korištenje prirodnih vrijednosti u granicama Zaštićenog područja. 

 

DIO ŠESTI – VLASNIŠTVO I OTKUP 

U članovima 25. i 26. definisani su odnosi vlasnika ili korisnika prava na Zaštićenom 

području. 

 

DIO SEDMI – FINANSIRANJE 

U članovima 27., 28. i 29. propisani su okviri finansiranja Zaštićenog područja. 

DIO OSMI – NADZOR 

U članovima 30., 31. i 32. definisani su subjekti nadzora nad primjenom ovog Zakona. 

 

DIO DEVETI – KAZNENE ODREDBE 

U članovima 33., 34. i 35. definisane su kaznene odredbe za djelatnosti suprotne ovom 

Zakonu. 

 

DIO DESETI – PRIJELAZNE I ZAVRŠNE ODREDBE 

U članu 36. utvrđen je kartografski prikaz, koordinate prijelomnih tačaka i katastarske čestice 

/parcele Zaštićenog područja planine Zvijezda sa precizno opisanim granicama prostornog 

obuhvata za svaku od zona unutar granica obuhvata.  

U članu 37. utvrđen je period stupanja na snagu Zakona o Zaštićenom području planine 

Zvijezda. 

 

IV – FINANSIJSKI EFEKTI  

 

Provođenje  Zakona o proglašenju Zaštićenog područja planine Zvijezda neće imati efekat na 

Budžet Zeničko–dobojskog kantona i druge budžete jer će Upravitelj u prijelaznom periodu 

JP „ŠPD–ZDK” d.o.o. Zavidovići osigurati finansijska sredstava za izradu Plana upravljanja 

Zaštićenim područjem sa održivim korištenjem prirodnih resursa planine Zvijezda – VI 

kategorija i izradu Prostornog plana posebnih obilježja u skladu sa članom 20. i 22. 

predmetnog Prijedloga Zakona. 

